
Timor-Leste (Nível 2)  

Governu Timor-Leste la kumpri tomak padraun mínimu ba eliminasaun tráfiku; 
maske nune’e halo ona esforsu signifikante sira atu kumpri. Governu hatudu esforsus 
ne’ebé aumenta ba beibeik kompara ho períodu relatóriu ida uluk; tanba ne'e, Timor-
Leste nafatin iha Nível 2. Esforsu sira ne’e inklui aumenta númeru akuzasaun no 
investigasaun ba tráfiku no enkamiña ba prokuradór sira kazu ida kona-ba funsionáriu 
ida ne’ebé alegadamente envolvidu. Ministru Justisa orienta sentru formasaun jurídika 
hodi institusionaliza kuríkulu espesífiku kona-ba tráfiku uza ba formasaun juis sira, 
prokuradór sira, no advogado foun sira no hodi halao formasaun ba membrus atuál 
sira iha setór judisiáriu no, liuhusi parseria ho organizasaun internasionál ida, governu 
disemina ona lei tráfiku umanu tinan 2017 iha munisípiu sira hodi konsensializa 
públiku. Maibé, governu la kumpri padraun mínimu iha área prinsipál sira balun. Iha 
tinan tolu tutuir malu, governu la konsege hetan kondenasaun sira ba kualkér ofensa 
tráfiku. Servisu protesaun ba vítima kontinua la adekuadu no governu la finaliza ka 
aprova prosedimentus operasionál padraun ba identifikasaun vítima – buat ne’ebé 
importante tebes tanba entendimentu ofisiál kona-ba tráfiku menus nafatin no 
autoridade sira kontinua halo detensaun no deportasaun ba potensiais vítimas tráfiku 
nian relasiona ho violasoens imigrasaun sein halao prosedimentu triajen sira.      

REKOMENDASAUN PRIORITÁRIU SIRA: 

Finansia ho adekuadu instituisaun aplikasaun lei sira hodi halao investigasaun klean 
ba krime tráfiku sira, inisia ho proativu prosesu judisiál, kondena no kastiga trafikante 
sira, inklui ofisiál sira ne’ebé envolvidu, bazeia ba leis anti-tráfiku. •Finaliza, 
implementa no fó formasaun ba ofisiál sira kona-ba prosedimentu formál ba 
identifikasaun vítima iha populasaun vulnerável sira nia leet, inklui individu sira iha 
prostituisaun, traballadór doméstiku sira, no traballadór migrante sira iha ró peska 
sira, no aplika prosedimentus triajen apropriadus iha prosesu hafoin detensaun ka 
molok inisia deportasaun. • Haforte esforsu sira hodi proteje vítimas husi detensaun, 
deportasaun, ka kastigu sira seluk ba aktus ilísitu sira ne’ebé trafikante sira obriga sira 
hodi komete. • Aumenta rekursus ba servisu protesaun sira ne’ebé foku ba vítima 
tráfiku sira, no oferese ho proativu ba vítima mane sira atendimentu sira ne’ebé 
oferese ba vítima feto sira. • Halo alterasaun ba dispozisaun sira kona-ba anti-tráfiku 
iha Kódigu Penál hodi asegura katak elementu sira hanesan forsa, fraude, ka koersaun 
lá’os elementu sira ne’ebé nesesáriu ba kazu tráfiku seksuál sira ne’ebé envolve 
labarik ho idade 17. •Estabelese prosedimentus operasionais padronizadus atu 
enkamiña vítima sira ba hetan kuidadu apropriadu no treina funsionáriu sira kona-ba 
uza prosedimentu sira ne’e. • Estabelese komisaun ba tráfiku umanu. • Dezenvolve 
planu asaun nasionál ne’ebé atuál kona-ba tráfiku no finansia adekuadamente ninia 

implementasaun. •Halao formasaun ba prokuradór sira no juis sira, inklui kona-ba 
oinsá integra protesaun ba vítima durante prosedimentu judisiál sira iha tribunál. • 
Finaliza prosedimentu sira ba kolesaun dadus. 

PROSESU JUDISIÁL 

Governu mantein esforsu sira ba aplikasaun lei. Artigu 163 no 164 kódigu penál nian 
kriminaliza ona forma hotu-hotu kona-ba tráfiku traballu no formas balun husi tráfiku 
seksuál no kondena ho pena prizaun tinan 8 too 25, ne’ebé sufisientemente rigorozu 
relasionadu ho tráfiku seksuál, proporsionál ho hirak ne’ebé hamonu ba krime grave 
sira seluk	
  hanesan violasaun seksuál. La konsistente ho lei internasionál bainhira lei 
ne’e ezije manifestasaun elementu sira hanesan forsa, fraude ka koersaun atu bele 
konstitui tráfiku seksuál ne’ebé envolve labarik ho idade tinan 17, no tanba ne'e la 
kastigu formas hotu-hotu tráfiku seksuál hasoru labarik. Iha tinan 2017, governu altera 
kódigu penál, liu husi Lei kona-ba Prevensaun no kombate Hasoru Tráfiku Umanu, 
haluan tan responsabilidade penál ba tráfiku too iha “pessoa jurídika sira,” hanesan 
kompañia sira. Lei preskreve multas, disolusaun judisiál, no konfisku propriedade 
nu’udar penas, no autoriza kompensasaun ba vítima sira.     

Governu relata katak sira laiha kapasidade, perísia, ka rekursus finanseirus hodi fó 
formasaun ba autoridade aplikasaun lei kona-ba leis tráfiku no identifikasaun ba 
vítima; tan neʼe, governu halo parseria ho organizasaun internasionál no ho governu 
estranjeiru ida atu fó formasaun ba ofisiál sira balun. Iha fulan-Marsu 2019, Ministru 
Justisa orienta Sentru Formasaun Jurídika atu institusionaliza kurríkulu tráfiku ne’ebé 
espesífiku ba juís, prokuradór no defensór foun sira no atu halao formasaun ba 
membru judisiáriu atuál sira; iha períodu relatóriu ida ne'e nia rohan, polítika ne’e 
hein hela atu implementa.	
  Iha tempu pasadu, ofisiál polísia sira uza sira-nia osan rasik 
hodi halao investigasaun ba tráfiku tanba alokasaun rekursu sira ne’ebé la adekuadu 
husi governu. Governu relata katak investiga kazu sira hamutuk 65 — tuun makaas 
husi 267 iha tinan 2017 no 176 iha tinan 2016. Governu konfirma totál kazu tráfiku 
hamutuk lima, redusaun husi sia iha tinan 2017 no 79 iha tinan 2016.	
  Autoridade sira 
inisia akuzasaun hamutuk haat ba kazu tráfiku iha tinan 2018, ne’e hanesan aumentu 
ida kompara ho rua iha tinan 2017. Kazu hitu iha períodu relatóriu liubá sira-nia 
prosesu mantein pendente tanba sei kontinua rekolla provas no númeru juis ne’ebé 
limitadu. Ba tinan tolu tuituir malu, governu la obtein kualker kondenasaun.  Durante 
períodu relatóriu nian, administradór distritu ida akuzadu komete violasaun seksuál 
hasoru labarik ida ne’ebé vítima husi tráfiku seksuál no koko atu fó subornu ba 
labarik-feto ne’e atu labele denunsia kazu refere;	
  iha períodu relatóriu ne’e nia rohan 
kazu ne’e iha ona prokuradór jerál hodi haree no administradór distritu refere kontinua 
iha ninia pozisaun. Iha períodu relatóriu liubá, governu relata katak manda ona kazu 

ida ba gabinete prokuradór kona-ba ofisiál imigrasaun ida ne’ebé fasilita tráfiku 
traballu traballadór Bangladexe sira; governu konfirma katak kazu ne'e kontinua lao 
hela. 

PROTESAUN 

Governu mantein esforsu atu proteje vítima sira.  Iha tinan dala haat tuituir malu, 
Ministériu Justisa relata kona-ba kontinua esforsu sira hodi dezenvolve padraun 
prosedimentu operásionál identifikasaun ba vítima. Polísia la halibur dadus polisiál 
ne’ebé detalladus, inklui kona-ba tráfiku umanu, no Ministériu Solidariedade Sosiál 
no Inkluzaun (MSSI) rekolla deit dadus agredadus kona-ba ema vulnerável sira no 
lá’os dadus espesífiku ba tráfiku.	
  Governu la relata númeru hira husi vítima potensiál 
tráfiku umanu nain 65 iha 2018 maka konfirmadu dunik hanesan vítima, kompara ho 
vítima tráfiku seksuál hamutuk sia ne’ebé konfirmadu husi vítima potensiál 267 iha 
tinan 2017. Iha sorin seluk, NGO ida, ne’ebé halo parseria ho governu hateten katak 
sira identifika vítimas hamutuk nain 12.  

Governu la oferese servisu reabilitasaun diretamente ba vítima sira. Enkuantu iha 
tinan sira liubá governu aloka ona finansiamentu balun ba ONG tolu hodi fornese 
uma-mahun no servisu atendimentu psiko-sosiál ba vítimas tráfiku sira, durante tinan 
2018, governu laiha orsamentu jerál estadu aprovadu iha fulan sia nia laran nune’e 
kauza atrazu iha finansiamentu ba ONG sira ne’e. Ofisiál téknika kampu sira MSSI 
nian no Investigadores nain 97 husi polísia nasionál nia unidade protesaun ba vítima 
identifika ona no refere ona vítima sira ba servisu atendimentu sira ne’e.	
  Organizasaun 
internasionál ida kontinua avalia katak disponibilidade no kualidade tratamentu ba 
vítima sira kontinua ladun di’ak no nota katak enkuantu governu hatete dehan fornese 
ona atendimentu ba tantu mane no feto, iha realidade governu nia asisténsia ba vítima 
eziste estruturadu liu ba atende vítima sira husi violénsia doméstika ne’ebé mak 
maioria feto. ONG lokál sira mós hasoru dezafius boot; governu nia fornesedór 
asisténsia primária ba vítima  konsege deit iha kada momentu oferese uma-mahun ba 
vítimas nain  haat. Vítima adultu sira bele sai husi uma mahun sein hetan 
akompañamentu.     

Autoridade polisiál rotinamente halao operasaun seguransa ba área sira ne’ebé 
koñesidu ligadu ba prostituisaun, kestaun ne’ebé legál iha nasaun ne’e, iha parte ida 
hodi avalia estatutu imigrasaun. Tuir ofisiál imigrasaun sira, polísia, no fonte 
komunikasaun sosiál, autoridade halo detensaun em massa ba feto estranjeiru sira iha 
prostituisaun durante operasaun sira ne'e —sira barak maka posivelmente vítima ba 
tráfíku seksuál — no tuir mai deporta sira sein halo triajen tráfiku ne’ebé adekuadu. 



- 4 - 
	
  

Purezemplu, iha fulan Abril 2018, autoridade halo operasaun seguransa ba bar 
karaoke rua no hetan feto nain 27 hosi Kamboja, Xina, no Vietname; trafikante sira 
alegadamente rekruta sira liuhusi internet no promete alojamentu no hahán gratuitu 
maibé kuandu sira toʼo, obriga sira envolve iha aktus seksu komersiál, halo sira toba 
iha bar, no obriga sira selu osan ho montante boot tantu ba bar nain nomós ema ne’ebé 
rekruta sira ho osan ne’ebé sira hetan husi kliente seksu sira. Governu la identifika 
feto sira neʼe hanesan vítima sira husi tráfiku no diretór imigrasaun deklara 
publikamente katak vítima sira ne’e viola regras vistu nian. Feto sira ne’e barak maka 
fila fali ba sira-nia nasaun. Governu seidauk implementa  regulamentus no orientasaun 
sira husi Lei 2017 kona-ba Prevensaun no kombate Hasoru Tráfiku Umanu ne'ebe 
hateten katak vítima sira husi tráfiku labele hetan detensaun, akuzasaun, ka 
julgamentu tanba tama ka hela ilegalmente iha Timor-Leste, ka partisipa iha asaun la 
tuir lei ne’ebé komete hanesan konsekuensia direta kauza husi vítima sira-nia 
situasaun tráfiku nian. Obzervadór sira haree katak iha kazu barak juis sira la halo tuir 
Lei kona-ba Testemuña, ne’ebé fornese protesaun importante ba vítima sira iha 
prosedimentu sira tribunál nian. Governu la fornese alternativa ba vítima estranjeiru 
relasiona ho espulsaun ba nasaun sira ne’ebé bele hamosu perigu, susar ka 
retribuisaun hasoru sira. Governu relata katak sira finansia repatriasaun vítima 
estranjeiru ida fila ba nia nasaun orijin. 

PREVENSAUN 

Governu hamenus esforsu sira atu prevene tráfiku. Governu la kria nia komisaun hodi 
kombate tráfiku hanesan determina iha lei tráfiku tinan 2017. Governu kontinua uza 
grupu traballu interajénsia anti-tráfiku, lidera husi Gabinete Primeiru-Ministru no 
Ministériu Justisa (MJ), hodi koordena esforsu sira kona-ba anti-tráfiku; grupu 
traballu sira hasoru malu dala tolu durante períodu relatóriu ida ne'e. Governu la 
atualiza no hanaruk ninia planu asaun nasionál ba tinan 2016-2018 ka hamosu 
proposta foun ida. Governu la aprova pedidu grupu traballu nian husi inísiu períodu 
relatóriu ida ne’e relasiona ho orsamentu hodi implementa planu asaun refere. 
Subgrupu traballu enkaregadu, iha tinan 2016,   ho knaar ba kolesaun dadus kona-ba 
tráfiku seidauk kolleta ka fahe dadus refere. MJ, iha parseria ho organizasaun 
internasionál ida, disemina no halo diskusaun kona-ba lei 2017 iha distritu oin-oin ba 
estudante sira, membru komunidade sira, ONG sira, organizasaun relijiozu, no líder 
lokál sira atu fó informasaun kona-ba prevensaun tráfiku. Governu la iha liña 
telefone-direta ida kona-ba anti-tráfiku. Governu la foti medida sira hodi hamenus 
demanda kona-ba seksu komersiál ka traballu forsadu. 

PERFIL TRÁFIKU NIAN 

Konforme relata ona iha tinan lima ikus ne’e, tráfiku umanu iha railaran no vítima 
estranjeiru sira defaktu akontese ona iha Timor-Leste no tráfiku umanu hasoru vítima 
sira husi Timor-Leste akontese mós iha railiur. Trafikante sira lori feto, labarik-feto 
Timoroan sira, no okazionalmente joven mane sira no labarik mane sira husi áreas 
rurais ba iha kapitál ho promesa atu hetan empregu no edukasaun no too ikus eksplora 
sira uza ba tráfiku seksuál ka servidaun doméstika. Trafikante sira balun eksplora 
mane Timoroan sira ba traballu forsadu iha área konstrusaun. Membru família 
Timoroan sira balun koloka oan sira iha traballu doméstiku no traballu agríkola, 
prinsipalmente iha áreas rurál sira iha railaran, nomós iha estranjeiru hodi selu dívidas 
família nian. Trafikante sira engana joven mane no labarik-feto sira no feto adultu sira 
ho promesas oportunidades atu hetan bolsa estudu ka empregu ho saláriu boot iha 
nasaun sira seluk; dala barak maka trafikante sira lori vítima ba iha nasaun diferente 
duke ida ne’ebé sira promete antes, tahan tiha sira-nia passaporte sira, selu sira oituan 
deit ka la selu liu, no obriga sira ba tama iha traballu forsadu, inklui servidaun 
doméstiku. Dala barak liu maka vítima Timoroan sira ba estranjeiru tranzita uluk 
liuhusi dalan ilegál (jalan tikus) iha fronteira ho Indonézia; balun mantein iha 
Indonézia no sujeitu ba esplorasaun iha Indonézia. Feto estranjeiru sira husi Ázia 
Leste no Sudeste Aziátiku sai vulnerável ba tráfikante seksuál sira iha Timor-Leste. 
Trafikante transnasionál sira posivelmente nu’udar membrus pertense ba sindikatu 
krime organizadu sira husi Indonézia ka Xina, ne’ebé halo rotasaun ba vítima 
estranjeiru sira tama no sai husi Timor-Leste ho durasaun loron 90 bazeia ba durasaun 
estadia vistu turista nian atu nune’e evita hasae deskonfiansas husi ofisiais autoridade 
polisiál sira relasiona ho violasaun ba vistu estadia nian.  Trafikante sira mós rekruta 
feto Timoroan sira, haruka sira ba Xina ka Indonézia, no obriga sira tama iha 
prostituisaun. Polísia simu subornus husi estabelesimentu sira ne’ebé envolvidu iha 
tráfiku ka husi trafikante sira ne’ebé koko hodi atravesa fronteira ilegalmente. 
Identifika mós Polísia sira nu’udar klientes iha fatin seksu komersiál sira ne’ebé 
investigadu ba alegadu krime tráfiku. Trafikante sira eksplora tripulante sira husi ró 
peska estranjeiru sai traballadór forsadu iha ró sira ho bandeira estranjeira ne’ebé 
tranzita iha Timor-Leste nia tasi sira. 

 

 


